
śrīśuka uvāca
ityuktā sāditī rājansvabhartrā kaśyapēna vai Á
anvatiṣṭhad vratamidaṃ dvādaśāhamatandritā Á Á 1 Á Á

cintayantyēkayā buddhyā mahāpuruṣamīśvaram Á
pragṛhyēndriyaduṣṭāśvānmanasā buddhisārathiḥ Á Á 2 Á Á

manaścaikāgrayā buddhyā bhagavatyakhilātmani Á
vāsudēvē samādhāya cacāra ha payōvratam Á Á 3 Á Á

tasyāḥ prādurabhūttāta bhagavānādipūruṣaḥ Á
pītavāsāścaturbāhuḥ śaṅkhacakragadādharaḥ Á Á 4 Á Á

taṃ nētragōcaraṃ vīkṣya sahasōtthāya sādaram Á
nanāma bhuvi kāyēna daṇḍavat prītivihvalā Á Á 5 Á Á

sōtthāya baddhāñjalirīḍituṃ sthitā
nōtsēha ānandajalākulēkṣaṇā Á

babhūva tūṣṇīṃ pulakākulākṛti -
staddarśanātyutsavagātravēpathuḥ Á Á 6 Á Á

prītyā śanairgadgadayā girā hariṃ
tuṣṭāva sā dēvyaditiḥ kurūdvaha Á

udvīkṣatī sā pibatīva cakṣuṣā
ramāpatiṃ yajñapatiṃ jagatpatim Á Á 7 Á Á

aditiruvāca
yajñēśa yajñapuruṣācyuta tīrthapāda

tīrthaśravaḥ śravaṇamaṅgalanāmadhēya Á
āpannalōkavṛjinōpaśamōdayādya

śaṃ naḥ kṛdhīśa bhagavannasi dīnanāthaḥ Á Á 8 Á Á

viśvāya viśvabhavanasthitisaṃyamāya
svairaṃ gṛhītapuruśaktiguṇāya bhūmnē Á

svasthāya śaśvadupabṛṃhitapūrṇabōdha -
vyāpāditātmatamasē harayē namastē Á Á 9 Á Á

āyuḥ paraṃ vapurabhīṣṭamatulyalakṣmī -
rdyōrbhūrasāḥ sakalayōgaguṇāstrivargaḥ Á

jñānaṃ ca kēvalamananta bhavanti tuṣṭāt
tvattō nṛṇāṃ kimu sapatnajayādirāśīḥ Á Á 10 Á Á

śrīśuka uvāca
adityaivaṃ stutō rājanbhagavānpuṣkarēkṣaṇaḥ Á
kṣētrajñaḥ sarvabhūtānāmiti hōvāca bhārata Á Á 11 Á Á

śrībhagavānuvāca
dēvamātarbhavatyā mē vijñātaṃ cirakāṅkṣitam Á
yat sapatnairhṛtaśrīṇāṃ cyāvitānāṃ svadhāmataḥ Á Á 12 Á Á

tānvinirjitya samarē durmadānasurarṣabhān Á
pratilabdhajayaśrībhiḥ putrairicchasyupāsitum Á Á 13 Á Á

indrajyēṣṭhaiḥ svatanayairhatānāṃ yudhi vidviṣām Á
striyō rudantīrāsādya draṣṭumicchasi duḥkhitāḥ Á Á 14 Á Á

ātmajānsusamṛddhāṃstvaṃ pratyāhṛtayaśaḥśriyaḥ Á
nākapṛṣṭhamadhiṣṭhāya krīḍatō draṣṭumicchasi Á Á 15 Á Á

prāyō’dhunā tē’surayūthanāthā
apāraṇīyā iti dēvi mē matiḥ Á

yattē’nukūlēśvaravipraguptā
na vikramastatra sukhaṃ dadāti Á Á 16 Á Á

athāpyupāyō mama dēvi cintyaḥ
santōṣitasya vratacaryayā tē Á

mamārcanaṃ nārhati gantumanyathā
śraddhānurūpaṃ phalahētukatvāt Á Á 17 Á Á

tvayārcitaścāhamapatyaguptayē
payōvratēnānuguṇaṃ samīḍitaḥ Á

svāṃśēna putratvamupētya tē sutān
gōptāsmi mārīcatapasyadhiṣṭhitaḥ Á Á 18 Á Á

upadhāva patiṃ bhadrē prajāpatimakalmaṣam Á
māṃ ca bhāvayatī patyāvēvaṃrūpamavasthitam Á Á 19 Á Á

naitat parasmā ākhyēyaṃ pṛṣṭayāpi kathañcana Á
sarvaṃ sampadyatē dēvi dēvaguhyaṃ susaṃvṛtam Á Á 20 Á Á

śrīśuka uvāca
ētāvaduktvā bhagavāṃstatraivāntaradhīyata Á
aditirdurlabhaṃ labdhvā harērjanmātmani prabhōḥ Á Á 21 Á Á

upādhāvat patiṃ bhaktyā parayā kṛtakṛtyavat Á
sa vai samādhiyōgēna kaśyapastadabudhyata Á Á 22 Á Á

praviṣṭamātmani harēraṃśaṃ hyavitathēkṣaṇaḥ Á
sō’dityāṃ vīryamādhatta tapasā cirasambhṛtam Á
samāhitamanā rājandāruṇyagniṃ yathānilaḥ Á Á 23 Á Á

aditērdhiṣṭhitaṃ garbhaṃ
bhagavantaṃ sanātanam Á

hiraṇyagarbhō vijñāya
samīḍē guhyanāmabhiḥ Á Á 24 Á Á

brahmōvāca
jayōrugāya bhagavannurukrama namō’stu tē Á
namō brahmaṇyadēvāya triguṇāya namō namaḥ Á Á 25 Á Á

namastē pṛśnigarbhāya vēdagarbhāya vēdhasē Á
trinābhāya tripṛṣṭhāya śipiviṣṭāya viṣṇavē Á Á 26 Á Á

tvamādirantō bhuvanasya madhya -
manantaśaktiṃ puruṣaṃ yamāhuḥ Á

kālō bhavānākṣipatīśa viśvaṃ
srōtō yathāntaḥpatitaṃ gabhīram Á Á 27 Á Á

tvaṃ vai prajānāṃ sthirajaṅgamānāṃ
prajāpatīnāmasi sambhaviṣṇuḥ Á

divaukasāṃ dēva divaścyutānāṃ
parāyaṇaṃ nauriva majjatō’psu Á Á 28 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

aṣṭamaskandhē vāmanaprādurbhāvē saptadaśō’dhyāyaḥ Á Á

